
Талаботи умумӣ 
нисбат ба барномаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом

Талаботи умумӣ нисбат ба барномаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом (минбаъд - Талабот) мутобиқи қисми 6 моддаи 23 Қонуни Ҷумҳурии Тоҷикистон «"Дар бораи муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом» (минбаъд - Қонун) таҳия шуда, талаботи барои субъектҳои ҳисоботдиҳанда умумиро нисбат ба барномаҳои назорати дохилии муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом муқаррар менамоянд.
[bookmark: g1]1. МУҚАРРАРОТИ УМУМӢ
1. Дар Талаботи мазкур мафҳумҳои асосии зерин истифода мешаванд:
· субъектҳои ҳисоботдиҳанда – субъектҳое, ки дар моддаи 6 Қонун пешбинӣ шудаанд;
· кормандон – кормандони субъектҳои ҳисоботдиҳанда;
· мақоми ваколатдор – мақоми муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· мақоми назоратӣ – мақомоти салоҳиятдоре, ки ба зиммаи онҳо уҳдадории назорат дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом баҳри таъмини риоя гардидани талаботи Қонун аз ҷониби субъектҳои ҳисоботдиҳанда вогузор шудааст;
· барномаи назорати дохилӣ – чораҳо, қоидаҳо, расмиёт ва низоми назорати дохилӣ, ки аз ҷониби субъектҳои ҳисоботдиҳанда бо мақсади иҷрои самараноки талаботи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом татбиқ мешаванд;
· хавф – маҷмуи таҳдидҳо, осебпазирии қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом ва оқибатҳои бо онҳо алоқаманд барои давлат, мақомоти давлатӣ ва (ё) субъектҳои ҳисоботдиҳанда;
· хадамоти назорати дохилӣ – воҳиди сохторӣ ё корманди масъул (мутахассиси комплаенс (мувофиқа)) ва шахсони ӯро ивазкунанда, ки барои татбиқи барномаҳо ва қоидаҳои назорати дохилӣ дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом масъул мебошанд;
· обрӯи бенуқсони корӣ – мавҷудияти далелҳое, ки касбият, поквиҷдонӣ, надоштани доғи судии бардоштанашуда ё бекорнашуда, аз ҷумла мавҷуд набудани қарори эътибори қонунӣ пайдо кардаи судӣ дар бораи татбиқи ҷазои ҷиноӣ дар шакли маҳрум кардан аз ҳуқуқи ишғоли вазифаи роҳбарикунанда ё вазифаи дигар дар субъектҳои ҳисоботдиҳанда ё ба даст овардани ҳиссаи иштирок (иштироки афзалиятнок дар сармоя)-и субъекти ҳисоботдиҳандаро тасдиқ мекунанд. 
[bookmark: g2]2. Субъектҳои ҳисоботдиҳанда барномаҳои назорати дохилиро барои иҷрои вазифаҳо ва удадориҳои зерин татбиқ мекунанд:
· татбиқи чораҳо оид ба муайян кардан (ошкорсозӣ), баҳодиҳӣ, идоракунӣ, коҳиш додан ва ҳуҷҷатгузории хавфҳо;
· татбиқи чораҳои санҷиши дахлдори муштариён;
· сари вақт ошкор кардан ва ба мақоми ваколатдор пешниҳод намудани хабарномаҳо дар бораи амалиёт ва аҳдҳои шубҳанок, инчунин иттилоот дар бораи амалиёти ҳатман назоратшаванда;
· таъмини нигоҳдории маълумот ва ҳуҷҷатҳо оид ба амалиёт (аҳдҳо), инчунин иттилооте, ки дар натиҷаи санҷиши дахлдори муштариён ба даст оварда шудаанд;
· иҷрои дурусти уҳдадориҳо оид ба муайян кардан ва ғайрифаъол гардонидани молу мулк (воситаҳо)-и шахсоне, ки дар рӯйхати таҳримҳо дохил карда шудаанд;
· татбиқи чораҳо нисбат ба кишварҳо ва ҳудудҳои дорои хавфи баланд;
· таъмини махфияти иттилоот;
· таъмини иҷрои дигар вазифаҳо ва уҳдадориҳои пешбининамудаи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом.
[bookmark: _Hlk226882340]3. Дар доираи ташкили назорати дохилӣ субъектҳои ҳисоботдҳанда чораҳо (қоидаҳо ва тартибот)-и назорати дохилиро мувофиқи Қонун ва Талаботи мазкур таҳия ва амалӣ менамоянд. Чораҳои назорати дохилӣ бояд барномаҳои зеринро дар бар гиранд:
· барномаи баҳодиҳии хавфҳо, аз ҷумла баҳодиҳии хавфҳои алоқаманд ба маҳсулот, хизматрасонӣ ё технологияҳои нав;
· барномаи санҷиши дахлдори муштарӣ ва нигоҳдории маълумот;
· барномаи мониторинги амалиёт (аҳдҳо), ошкорнамоии амалиёт (аҳдҳо)-и шубҳанок ва амалиёти ҳатман назоратшаванда;
· тартиби интихоб ва санҷиши кормандон ҳангоми ба кор қабул (киро) кардани онҳо;
· барномаи ташкили хадамоти назорати дохилӣ;
· барномаи омӯзиш ва омодасозии кормандон, баланд бардоштани тахассуси онҳо;
· барномаи татбиқи чораҳои назорати дохилӣ дар сатҳи гурӯҳ (агар субъекти ҳисоботдиҳанда қисми гурӯҳи молиявӣ бошад);
· барномаи гузаронидани аудити дохилӣ ё берунаи мустақил барои санҷиши низоми чораҳои назорати дохилӣ.
4. Субъектҳои ҳисоботдиҳанда чораҳои назорати дохилиро дар асоси муносибати ба хавф нигаронидашуда мутобиқи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом таҳия ва амалӣ менамоянд.
5. Барои баланд бардоштани самаранокии татбиқи чораҳои назорати дохилӣ ба субъектҳои ҳисоботдиҳанда тавсия дода мешавад, ки аз низоми иттилоотии автоматикунонидашудаи ба талаботи барномаи назорати дохилӣ (қоидаҳо ва расмиёт)-и субъекти ҳисоботдиҳанда мувофиқ истифода намоянд.
6. Барномаи назорати дохилии субъекти ҳисоботдиҳанда бояд ба қонунгузории Ҷумҳурии Тоҷикистон дар бораи қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом ва Талаботи мазкур мутобиқ бошад ва бо назардошти хусусиятҳои фаъолияти субъекти ҳисоботдиҳанда, шумораи кормандон, пойгоҳи муштариён ва сатҳи хавфҳо таҳия ва амалӣ карда шавад. Субъектҳои ҳисоботдиҳанда уҳдадоранд, ки татбиқи барномаи назорати дохилиро назорат намуда, дар ҳолати зарурӣ онро тақвият диҳанд. 
7. Субъектҳои ҳисоботдиҳандае, ки барои иҷрои вазифаҳои худ ва анҷом додани амалиёти алоҳида агентҳоро ҷалб мекунанд, бояд аз ҷониби онҳо риояи талаботи барномаҳои назорати дохилиро таъмин ва назорати татбиқи онҳоро амалӣ намоянд.
8. Субъектҳои ҳисоботдиҳанда, вобаста ба шакли ташкилию ҳуқуқии худ, сохтори зерини назорат ва вазифаҳои онро муқаррар мекунанд:
1) мақоми олии идоракунӣ ё дигар мақоми ваколатдори идоракунӣ:
· сиёсатро дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом муайян мекунад;
· барномаи назорати дохилӣ ва дигар санадҳои ҳуқуқии дохилиро дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом тасдиқ мекунад ва инчунин назорати иҷрои онҳоро амалӣ менамояд;
· барои таъмини фаъолияти самараноки хадамоти назорати дохилӣ чораҳоро муайян мекунад;
· барои таъин ва аз вазифа озод кардани корманди масъул (мутахассиси комплаенс (мувофиқа))-и хадамоти назорати дохилӣ ва шахси ӯро ивазкунанда розигии худро медиҳад;
· хулосаи аудити дохилӣ ё берунаи мустақилро оид ба натиҷаҳои санҷиши низоми чораҳои назорати дохилӣ дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом ва гузоришҳои хадамоти назорати дохилиро баррасӣ мекунад;
· чораҳоро барои бартараф кардани камбудиҳо дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, ки зимни аудити дохилӣ ё берунаи мустақил муайян гардидаанд ё дар гузориши хадамоти назорати дохилӣ нишон дода шудааст, муайян намуда, инчунин иҷрои онҳоро назорат мекунад;
2) мақомоти иҷроия, ки фаъолияти ҷориро роҳбарӣ мекунад:
· татбиқи сиёсат, барномаҳо ва дигар санадҳои ҳуқуқии дохилиро дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, ки аз ҷониби мақоми олии идоракунӣ тасдиқ шудаанд, таъмин менамояд;
· иҷрои қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли омро таъмин ва назорат мекунад;
· корманди масъул (мутахассиси комплаенс (мувофиқа))-и хадамоти назорати дохилӣ ва шахси ӯро ивазкунанда (минбаъд – шахси масъул)-ро бо розигии мақоми олии идоракунӣ ба вазифа таъин ва аз вазифа озод мекунад;
· кормандон ё воҳид (воҳидҳо)-еро, ки салоҳияти онҳо масъалаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли омро дар бар мегирад, муайян мекунад;
· омӯзиш, тайёр кардан, такмили ихтисос ва бозомӯзии кормандони худро оид ба масъалаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом таъмин менамояд ;
· татбиқи чораҳоеро, ки барои бартараф кардани камбудиҳо дар санадҳо ва тартиботи дохилӣ, низоми назорати дохилӣ равона шудаанд, таъмин мекунад, инчунин гузаронидани аудити дохилӣ ё берунаи мустақилро таъмин менамояд.
9. Агар мақоми олии роҳбарикунандаи субъекти ҳисоботдиҳанда аз мақоми ягонаи иҷроия иборат бошад, пас ин шахс вазифаҳои пешбининамудаи зербандҳои 1) ва 2)-и банди 8 Талаботи мазкурро иҷро мекунад.
2. ТАЛАБОТ БА БАРНОМАИ БАҲОДИҲИИ ХАВФҲО
10. Субъектҳои ҳисоботдиҳанда уҳдадоранд муайянкунӣ (ошкорсозӣ), баҳодиҳӣ, ҳуҷҷатгузорӣ ва мунтазам нав кардани хавфҳои худро аз рӯи субъектҳо ва объектҳои зерин амалӣ намоянд:
· муштариёни худ;
· кишварҳо ё минтақаҳои ҷуғрофие, ки муштариён аз он ҷо мебошанд ё дар онҳо қарор доранд;
· кишварҳо ё минтақаҳои ҷуғрофие, ки дар онҳо субъекти ҳисоботдиҳанда фаъолият мекунад; 
· маҳсулот, хизматрасонӣ, амалиёт ва роҳҳои таҳвили субъекти ҳисоботдиҳанда.
11. Ҳангоми баҳодиҳии хавфҳо, субъектҳои ҳисоботдиҳанда натиҷаҳои баҳодиҳии хавфҳои миллӣ ва соҳавӣ, инчунин дигар ҳуҷҷатҳо ва тавсияҳоеро, ки аз ҷониби мақоми ваколатдор ва мақомоти назоратӣ қабул шуданд, ба назар мегиранд.
12. Субъектҳои ҳисоботдиҳанда уҳдадоранд баҳодиҳии хавфро мунтазам, инчунин ҳангоми тағйир ёфтани тавсифи (маълумоти) муштарӣ, ҷорӣ намудани маҳсулот, хизматрасонӣ ё технологияҳои нав бозбинӣ намоянд.
13. Ҳангоми муайян кардани хавфи баланд субъектҳои ҳисоботдиҳанда чораҳои қатъии идоракунӣ ва коҳиш додани хавф ва дар ҳолати муайян кардани хавфи паст чораҳои содашудаи идоракунӣ ва коҳиш додани хавфҳоро татбиқ мекунанд. Ҳаҷми чораҳои татбиқшаванда бояд ба сатҳи хавфи муайяншуда муносиб бошад.
14. Татбиқи чораҳои содашудаи идоракунӣ ва коҳиш додани хавфҳо дар ҳолати ҷой доштани шубҳа ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом иҷозат дода намешавад.

3. ТАЛАБОТ БА БАРНОМАИ САНҶИШИ ДАХЛДОРИ МУШТАРӢ ВА НИГОҲДОРИИ МАЪЛУМОТ
15. Бо мақсади татбиқи талаботи Қонун оид ба санҷиши дахлдори муштарӣ, субъекти ҳисоботдиҳанда барномаи санҷиши дахлдори муштариён (намояндагони онҳо) ва молик-бенефитсиаронро таҳия мекунад.
16. Санҷиши дахлдори муштарӣ бо тартиби муқаррарнамудаи Қонун ва Дастурамали № 257 «Дар бораи санҷиши дахлдори муштарӣ» (минбаъд –Дастурамали № 257), ки бо қарори Раёсати Бонки миллии Тоҷикистон аз 2 августи соли 2023, № 85 тасдиқ ва дар Вазорати адлияи Ҷумҳурии Тоҷикистон аз 8 сентябри соли 2023, №1254 ба қайди давлатӣ гирифта шудааст, анҷом дода мешавад.
17. Барномаи санҷиши дахлдори муштарӣ инҳоро дар бар мегирад:
· тартиби ба хизматрасонӣ қабул намудани муштариён, аз ҷумла тартиб ва асосҳои рад кардани барқароркунии муносибатҳои корӣ ва (ё) анҷом додани амалиёт, инчунин қатъ кардани муносибатҳои корӣ;
· тартиби мушаххас намудан ва санҷидани шахсияти муштарӣ (намояндаи ӯ) ва молик-бенефитсиар, аз ҷумла хусусиятҳои тартиби татбиқи чораҳои содашуда ва қатъии санҷиши дахлдори муштарӣ;
· тавсифи чораҳои аз ҷониби субъекти ҳисоботдиҳанда андешидашаванда барои ошкор намудани шахсони мансабдори оммавӣ аз байни муштариён ва молик-бенефитсиарҳо, ки ба онҳо хизмат расонда мешавад ё барои хизматрасонӣ қабул карда мешаванд;
· тартиби санҷиши муштарӣ (намояндаи ӯ) ва молик-бенефитсиар оид ба мавҷудият дар рӯйхати таҳримҳо;
· хусусиятҳои гузаронидани санҷиши дахлдори муштарӣ ба таври фосилавӣ (бе ҳузури шахсии муштарӣ ё намояндаи ӯ);
· хусусиятҳои мубодилаи маълумоте, ки дар раванди санҷиши дахлдори муштарӣ (намояндаи ӯ) ба даст оварда шудааст, дар доираи дар сатҳи гурӯҳӣ иҷро намудани талаботи муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом (агар субъекти ҳисоботдиҳанда қисми гурӯҳи молиявӣ бошад);
· хусусиятҳои ҳамкорӣ бо дигар субъектҳои ҳисоботдиҳанда ва шахсони сеюм ҷиҳати аз онҳо дастрас намудани иттилооти барои мушаххас кардани муштарӣ (намояндаи ӯ) ва молик-бенефитсиар зарур, ҳангоме, ки онҳо дар гузаронидани чораҳои санҷиши дахлдори муштарӣ ҷалб шудаанд;
· талабот ба шакл, мундариҷа ва тартиби пешбурди пурсишнома (парванда)-и муштарӣ, навкунии иттилооти дар пурсишнома (парванда) мавҷудбуда, бо нишон додани давраи навкунии иттилоот;
· тартиби баҳодиҳии дараҷаи хавфи муштарӣ, асосҳои баҳодиҳии чунин хавф.
18. Субъектҳои ҳисоботдиҳанда уҳдадоранд муштариёни худро аз рӯи дараҷаи хавф (баланд, миёна ва паст) таснифбандӣ намоянд. Вобаста ба дараҷаи хавфи муштарӣ, андозаи чораҳои аз ҷониби субъекти ҳисоботдиҳанда татбиқшаванда дар татбиқи чораҳои стандартӣ, содашуда ё қатъии санҷиши дахлдори муштариён тибқи Қонун ва Дастурамали №257 ифода меёбад.
19. Ба гурӯҳи хавфи баланд метавонанд шахсон, ҳолатҳо ва объектҳои зерин марбут бошанд:
· шахси воқеӣ ё ҳуқуқие, ки дар кишварҳо ва ҳудудҳои дорои хавфи баланд зиндагӣ мекунад ё ба қайд гирифта шудааст (фаъолиятро анҷом медиҳад), ки рӯйхати онҳоро мақоми ваколатдор муайян мекунад, инчунин робитаи муносибатҳои корӣ ё амалиёти якдафъаинаи муштарӣ бо кишварҳо ва ҳудудҳои дорои хавфи баланд;
· муштарии ғайрирезидент;
· трастҳо ва дигар созмони ҳуқуқии хориҷӣ, мудирон ва сарпарастони онҳо;
· шахсони ҳуқуқие, ки аз лаҳзаи бақайдгирии давлатӣ фаъолияти воқеӣ надоранд (ширкатҳои номиналӣ);
· ташкилотҳои ғайритиҷоратӣ, ки ба ҷамъоварӣ ё пешниҳоди маблағҳои пулӣ ё молу мулки дигар барои мақсадҳои хайриявӣ, динӣ, фарҳангӣ, таҳсилотӣ, иҷтимоӣ ё ҷамъиятӣ, ё барои амалӣ намудани корҳои дигар машғул мебошанд;
· сохтор ва идоракунии шахси ҳуқуқӣ беасос мураккаб гардонида шудааст;
· миёнаравон/намояндагони муштарӣ, ки аз номи муштарӣ бе ягон робита ё сабаби возеҳ амал мекунанд;
· муштарӣ қаблан дар муносибатҳои корӣ ё амалиёт (аҳд)-е иштирок карда бошад, ки аз нуқтаи назари муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом шубҳанок ҳисобида мешавад;
· шахсони мансабдори оммавӣ, хешовандони наздики онҳо ва дигар шахсони бо онҳо алоқаманд, инчунин шахсони ҳуқуқие, ки молик-бенефитсиари онҳо шахсони мазкур мебошанд;
· муштариёне, ки тавассути суратҳисобҳои онҳо ҳаракати зуд-зуд ва беасоси маблағҳо, аз ҷумла интиқоли фаромарзӣ ба муассисаҳои гуногуни молиявӣ анҷом дода мешаванд;
· муштарӣ амалиёт ё аҳдеро анҷом медиҳад, ки барои муштарӣ хос набуда, ба тавсифи (маълумоти)  муштарӣ, мақсад ва хусусияти муносибатҳои кории бо муштарӣ муқарраршуда мувофиқат намекунад;
· коғазҳои қиматноки манзурӣ (аз ҷумла чекҳои манзурӣ), ки дар ҷараёни муносибатҳои корӣ гардиш мекунанд ё мавзӯи амалиёти якдафъаина мебошанд;
· ҳолатҳое, ки дар онҳо бораи дақиқӣ ва кофӣ будани маълумоти мушаххаскунандаи қаблан гирифташуда, аз ҷумла маълумот дар бораи молик-бенефитсиар ва дурустии маълумоти бо онҳо алоқаманд шубҳа ба миён меоянд;
· ҳолатҳое, ки маълум мешавад, ки барқарор кардани муносибатҳои корӣ бо муштарӣ ё иҷрои аҳд бо ӯ аз ҷониби дигар субъетҳои ҳисоботдиҳанда рад карда шудааст;
· ҳолатҳое, ки муштарӣ гардиши пули нақди калон, муносибатҳои корӣ ё амалиёти якдафъаинаро бо гардиши пули нақди калон анҷом медиҳад;
· нақшаҳои мураккаби молиявӣ бидуни ягон маънои возеҳи иқтисодӣ;
· муносибати корӣ ё амалиёт (аҳд)-и якдафъаина тавассути чунин суратҳисоб ё ба тарзе, ки дар шаш моҳи охир ягон амалиёт (аҳд) анҷом дода нашудааст;
·  анҷом додани амалиёт бо маҳсулоте, ки дараҷаи баланди беномӣ (дороиҳои рақамӣ, ҳамёнҳои электронӣ)-ро пешниҳод мекунанд.
20. Санадҳои ҳуқуқии дохилии субъекти ҳисоботдиҳанда метавонанд категорияҳо ва талаботи дигари хавфҳои баландро пешбинӣ кунанд.
21. Ба гурӯҳҳои хавфи паст метавонанд шахсон, ҳолатҳо ва объектҳои зерин марбут бошанд:
· мақомоти давлатии Ҷумҳурии Тоҷикистон, инчунин ташкилотҳо (корхонаҳо, муассисаҳо)-е, ки аз ҷониби давлат таъсис дода шудаанд;
· ҷамъиятҳои саҳҳомие, ки саҳмияҳояш дар биржаи фондӣ савдо мешаванд ва нисбат ба он талабот оид ба ифшои иттилооти тибқи қоидаҳои биржаи фондӣ ё қонунгузорӣ ва (ё) ба воситаи чораҳои иҷрояшон ҳатмӣ татбиқ мегардад, ки мутобиқи он барои таъмин намудани шаффофияти молик-бенефитсиар уҳдадор гардидааст;
· субъектҳои ҳисоботдиҳандае, ки талаботи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли омро самаранок риоя мекунанд ва нисбат ба онҳо назорати мувофиқ амалӣ карда мешавад;
· муштариён - шахсони воқеӣ, ки амалиёти онҳо воқеан хавфи паст доранд.
22. Дар раванди санҷиши дахлдори муштарӣ субъекти ҳисоботдиҳанда муштарӣ (намояндаи муштарӣ), молик-бенефитсиар ва контрагенти онро (агар мавҷуд бошад) бо рӯйхати таҳримҳо, инчунин дигар рӯйхатҳое, ки аз ҷониби мақоми ваколатдор ташаккул дода мешаванд, тафтиш мекунад. Санҷиши муштарӣ (намояндаи муштарӣ), молик-бенефитсиар ва контрагенти он (агар мавҷуд бошад) бо рӯйхатҳои зикргардида аз дараҷаи хавфи муштарӣ вобаста набуда, ҳангоми ворид кардани тағйирот (навкунии) ин рӯйхатҳо анҷом дода мешаванд.
23. Иттилооти мутобиқи бандҳои 17, 18 ва 22 Талаботи мазкур дастрасшуда аз ҷониби субъекти ҳисоботдиҳанда ба пурсишнома (парванда)-и муштарӣ ворид карда мешавад, ки он дар тӯли тамоми давраи муносибатҳои корӣ бо муштарӣ ва ҳадди ақал панҷ сол пас аз ба итмом расидани онҳо (дар шакли коғазӣ ё электронӣ) нигоҳдорӣ карда мешавад.
24. Даврияти навкунӣ ва/ё зарурати гирифтани иттилооти иловагӣ дар бораи муштарӣ (намояндаи ӯ) ва молик-бенефитсиар бо назардошти дараҷаи хавфи муштарӣ ва/ё сатҳи дучор шудан ба хавфҳои маҳсулот ва хизматрасониҳои субъекти ҳисоботдиҳанда, ки аз ҷониби муштарӣ истифода мешаванд, муқаррар карда мешавад.

4. ТАЛАБОТ БА БАРНОМАИ МОНИТОРИНГИ АМАЛИЁТ (АҲДҲО), ОШКОР КАРДАНИ АМАЛИЁТ (АҲДҲО)-И ШУБҲАНОК ВА АМАЛИЁТИ ҲАТМАН НАЗОРАТШАВАНДА
25. Субъектҳои ҳисоботдиҳанда барномаи мониторинг ва омӯзиши амалиёт ва аҳдҳои муштариёнро бо мақсади иҷрои талаботи Қонун оид ба ошкор намудан ва ба мақоми ваколатдор ирсол намудани хабарнома дар бораи амалиёт ва аҳдҳои шубҳанок, инчунин амалиёти ҳатман назоратшаванда таҳия намоянд.
26. Барномаи назорат ва омӯзиши амалиёти муштариён инҳоро дар бар мегирад:
· рӯйхати аломатҳои амалиёт ва аҳди шубҳанок, ки дар асоси феҳристи аломатҳои амалиёту аҳди шубҳаноки аз ҷониби мақоми ваколатдор мутобиқи қисми 4 моддаи 18 Қонун қабулшуда, инчунин мустақилона аз ҷониби субъекти ҳисоботдиҳанда таҳияшуда тартиб дода шудаанд;
· тақсими масъулиятҳо байни воҳидҳо (кормандон)-и субъекти ҳисоботдиҳанда барои навсозии иттилооти қаблан гирифташуда ва (ё) гирифтани иттилооти иловагӣ дар бораи муштарӣ (намояндаи ӯ) ва молик-бенефитсиар дар ҳолатҳои пешбининамудаи Талаботи мазкур;
· тартиби аз ҷониби воҳидҳо (кормандон)-и субъекти ҳисоботдиҳанда ошкор кардани амалиёту аҳдҳои шубҳанок ва амалиёти ҳатман назоратшаванда, расонидани иттилоот дар бораи онҳо ба шахси масъул ва (ё) хадамоти назорати дохилӣ;
· тартиб, асос ва муҳлати аз ҷониби шахси масъул ва корманди хадамоти назорати дохилӣ қабул гардидани қарор дар бораи ҳамчун шубҳанок эътироф кардани амалиёт (аҳд) ва ба мақоми ваколатдор хабарнома ирсол намудан;
· тартиби сабт (аз ҷумла усулҳои сабт) ва нигоҳдории маълумот дар бораи натиҷаҳои омӯзиш ва таҳлили ибтидоии амалиёт ва аҳдҳои шубҳанок;
· тартиби ҳамкорӣ байни воҳидҳо (кормандон)-и субъекти ҳисоботдиҳанда барои ошкор кардани муштариён ва молик-бенефитсиароне, ки дар рӯйхатҳои таҳримҳо, инчунин дар дигар рӯйхатҳои аз ҷониби мақоми ваколатдор тартиб додашуда дохил мебошанд, инчунин фавран ғайрифаъол гардонидан ё муваққатан боздоштани амалиёт ва аҳд бо маблағҳои пулӣ ва дигар молу мулк;
· тартиби аз ҷониби шахси масъул ва хадамоти назорати дохилии субъекти ҳисоботдиҳанда ошкор кардани  амалиёти ҳатман назоратшаванда ва пешниҳоди иттилоот ба мақоми ваколатдор дар бораи онҳо;
· тартиби мониторинг ва омӯзиши амалиёти муштариёни дорои хавфи баланд.
27. Ҳангоми ошкор кардани амалиёт ва аҳдҳои шубҳанок, инчунин амалиёти ҳатман назоратшаванда воҳидҳо (кормандон)-и субъекти ҳисоботдиҳанда дар ин бора ба хадамоти назорати дохилӣ ё шахси масъул бо тартиб, шакл ва мӯҳлате, ки ҳуҷҷатҳои дохилии субъекти ҳисоботдиҳанда муқаррар кардаанд, хабарнома ирсол мекунанд. Як хабарнома метавонад иттилоот дар бораи амалиёт ва аҳди сершумор дар бар гирад.
28. Сатҳи мониторинг ва омӯзиши амалиёт ва аҳдҳои муштарӣ аз ҷониби субъекти ҳисоботдиҳанда бо назардошти дараҷаи хавфи муштарӣ (гурӯҳи муштариён) ва (ё) дараҷаи ба хавфҳо дучор шудан хизматрасониҳо (маҳсулот)-и субъекти ҳисоботдиҳанда, ки аз ҷониби муштарӣ истифода мешавад, инчунин сенарияҳо (схемаҳо)-и эҳтимолии қонунигардонӣ (расмикунонӣ)-и даромадҳои аз ҷиноят бадастомада, маблағгузории терроризм ва маблағгузории паҳнкунии силоҳи қатли ом муайян карда мешавад.
[bookmark: g3]29. Субъектҳои ҳисоботдиҳанда амалиётеро, ки аз ҷониби муштарӣ дар муддати муайян анҷом дода шудаанд, дар сурате, ки ба муштарӣ дараҷаи баланди хавф дода шудааст, инчунин агар муштарӣ амалиёти шубҳанок анҷом диҳад, мавриди омӯзиш ва санҷиш қарор медиҳанд.

5. ТАЛАБОТ БА ТАРТИБИ ИНТИХОБ ВА САНҶИШИ КОРМАНДОН ҲАНГОМИ БА КОР ҚАБУЛ (КИРО) КАРДАНИ ОНҲО 
30. Субъектҳои ҳисоботдиҳанда ҳангоми ба кор қабул (киро) кардани кормандон ҳуҷҷатҳои шахси ба кор қабулшавандаро мутобиқи моддаи 26 Кодекси меҳнати Ҷумҳурии Тоҷикистон талаб ва тафтиш мекунанд.
31. Субъектҳои ҳисоботдиҳанда шахси ба кор қабулшавандаро бо рӯйхати таҳримҳо ва дигар рӯйхатҳои аз ҷониби мақоми ваколатдор тартибдодашаванда, инчунин доштан ё надоштани доғи судиро тавассути талаб намудани маълумотнома оид ба надоштани доғи судӣ санҷиш менамоянд.

[bookmark: g4]6. ТАЛАБОТ БАРОИ ТАШКИЛИ ХАДАМОТИ НАЗОРАТИ ДОХИЛӢ
32. Хадамоти назорати дохилӣ дар субъекти ҳисоботдиҳанда бо назардошти хусусиятҳои фаъолият, шумораи кормандон, пойгоҳи муштариён ва сатҳи хавфи субъекти ҳисоботдиҳанда таъсис ё муайян карда мешавад. 
33. Дар ҳолате, ки шумораи кормандони субъекти ҳисоботдиҳанда то бист нафар мебошад, субъекти ҳисоботдиҳанда ҳуқуқ дорад хадамоти назорати дохилиро таъсис надода, шахс (мутахассиси комплаенс)-и барои амалӣ ва риояи қоида ва барномаҳои назорати дохилӣ  масъул ва шахси ӯро ивазкунандаро (минбаъд – шахси масъул) аз байни кормандони худ таъин намояд.
34. Сохтори хадамоти назорати дохилӣ бо қарори роҳбарияти субъекти ҳисоботдиҳанда муайян карда мешавад ва бояд бо назардошти баҳодиҳии хавфҳо ва мувофиқи дастурҳо (фармоишҳо)-и мақомоти дахлдори назоратӣ аз нав бозбинӣ карда шавад.
35. Вазифаҳои шахси масъул ва хадамоти назорати дохилӣ набояд бо вазифаҳои хадамоти аудити дохилӣ, инчунин бо вазифаҳои сохторҳое, ки фаъолияти амалиётӣ (ҷорӣ)-и субъекти ҳисоботдиҳандаро анҷом медиҳанд, якҷоя карда шаванд. Хадамоти назорати дохилӣ бояд аз фаъолияти амалиётии субъекти ҳисоботдиҳанда мустақил буда, набояд ба сохторҳое, ки фаъолияти амалиётиро анҷом медиҳанд, тобеъ бошад.
36. Роҳбари (аз ҷумла муваққатии) хадамоти назорати дохилӣ ё шахси масъули таъиншуда дар тамоми давраи иҷрои вазифаҳо дар ин мансаб бояд ба меъёрҳои баланди касбӣ ва ахлоқӣ ҷавобгӯ бошад, обрӯи бенуқсони корӣ дошта бошад, инчунин ҳадди аққал се сол таҷриба дар бахши молиявӣ, дар самти комплаенс (мувофиқа), назорати дохилӣ, аудит ё идоракунии хавфҳо ё дигар самти фаъолияти субъекти ҳисоботдиҳанда дошта бошад.
37. Роҳбар ва кормандони хадамоти назорати дохилӣ бо қарори роҳбари субъекти ҳисоботдиҳанда дар мувофиқа бо мақоми олии идоракунӣ ба вазифа таъин ва аз вазифа озод карда мешаванд. Роҳбари хадамоти назорати дохилӣ вобаста ба шакли ташкилию ҳуқуқии субъекти ҳисоботдиҳанда бояд ба мақоми олии идоракунӣ (шурои нозирон) ё мақоми олии иҷроия (раиси раёсат) ё ба директор (ҳангоми ҷой доштани мақоми яккасардории иҷроия)-и  субъекти ҳисоботдиҳанда мустақиман ҳисобот медиҳад. Кормандони хадамоти назорати дохилӣ бевосита тобеи роҳбари хадамоти назорати дохилӣ мебошанд.
38. Субъекти ҳисоботдиҳанда уҳдадор аст, ки ба мақоми ваколатдор ва мақоми назоратӣ доир ба таъини шахси масъул ва шахси ӯро ивазкунанда на дертар аз ду рӯзи корӣ аз санаи таъин дар шакли хаттӣ хабар диҳад. Мақоми ваколатдор ба шахси масъул ва шахси ӯро ивазкунанда ба низоми ҳисоботдиҳии мақоми ваколатдор дастрасӣ медиҳад.
39. Ҳангоми қабул ба вазифа дар хадамоти назорати дохилӣ, илова ба банди 26 Талаботи мазкур, ба номзадҳо талаботи тахассусии зерин муқаррар карда мешаванд:
· таҳсилоти олӣ;
· обрӯи бенуқсони корӣ;
· донистани қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, инчунин қоидаҳои назорати дохилии субъекти ҳисоботдиҳанда ;
· донистани хавфҳое, ки хоси фаъолияти субъекти ҳисоботдиҳанда мебошанд.
40. Субъектҳои ҳисоботдиҳанда бояд доимии фаъолият, мустақилият, беғаразӣ ва салоҳияти касбии хадамоти назорати дохилиро таъмин намуда, барои иҷрои самараноки вазифаҳои он шароит фароҳам оваранд.
41. Хадамоти назорати дохилӣ назорати мутобиқатии амалиёт (аҳдҳо)-ро ба талаботи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом таъмин менамояд.
42. Хадамоти назорати дохилӣ вазифаҳои зеринро иҷро мекунад:
· таҳия ва ба мақоми олии идоракунии субъекти ҳисоботдиҳанда пешниҳод намудани лоиҳаҳои барномаҳои назорати дохилӣ ва дигар ҳуҷҷатҳои дохилӣ дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· назорати татбиқ ва риояи барномаҳои назорати дохилӣ;
· мониторинг ва таҳлили амалиёт (аҳдҳо)-и муштариён;
· қабули қарорҳо дар бораи шубҳанок донистани амалиёт (аҳдҳо), боздоштан ё рад кардани анҷом додани амалиёт (аҳдҳо)-и муштариён ва ба мақоми ваколатдор ирсол намудани хабарнома дар бораи амалиёти (аҳди) шубҳанок;
· қабули қарорҳо дар бораи барқарор кардан, идома додан ё қатъ кардани муносибатҳои корӣ бо муштариён;
· ташкил ва назорати ба мақоми ваколатдор пешниҳод намудани ҳисоботҳо дар бораи амалиёти ҳатман назоратшаванда мутобиқи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· мусоидат ба мақоми ваколатдор ва мақомоти назоратӣ дар иҷрои вазифаҳои муқаррарнамудаи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, аз ҷумла бо дархости онҳо пешниҳоди иттилоот ва ҳуҷҷатҳо;
· мусоидат намудан ба намояндагони ваколатдори мақомоти назоратӣ ҳангоми гузаронидани санҷиши фаъолияти субъекти ҳисоботдиҳанда доир ба масъалаҳои риояи қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· огоҳ кардани роҳбари субъекти ҳисоботдиҳанда дар бораи вайронкуниҳои ошкоршудаи қоидаҳо ва барномаҳои назорати дохилӣ;
· андешидани чораҳо барои такмили низоми идоракунии хавфҳо ва назорати дохилӣ;
· андешидани чораҳо барои таъмини махфияти маълумоте, ки ҳангоми татбиқи чораҳо оид ба муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом ба даст оварда шудаанд;
· пешниҳоди ҳисоботи хаттӣ ба мақоми олии идоракунии субъекти ҳисоботдиҳанда дар бораи натиҷаҳои татбиқи барномаҳои назорати дохилӣ.
43. Хадамоти назорати дохилӣ ҳуқуқ дорад:
· ба ҳамаи биноҳои субъекти ҳисоботдиҳанда, низомҳои иттилоотӣ, воситаҳои телекоммуникатсионӣ, ҳуҷҷатҳо ва файлҳо ба андозае, ки барои иҷрои пурраи вазифаҳои худ имкон медиҳад, бо тартиби муқаррарнамудаи ҳуҷҷатҳои дохилии субъекти ҳисоботдиҳанда дастрасӣ дошта бошад;
· ба воҳидҳои субъекти ҳисоботдиҳанда дар бораи гузаронидани амалиёт (аҳд), аз ҷумла боздоштани амалиёт (аҳдҳо) дастурҳо диҳад;
· махфияти иттилоотеро, ки ҳангоми иҷрои вазифаҳои худ ба даст оварда шудааст, таъмин намояд;
· амнияти ҳуҷҷатҳо ва файлҳои аз воҳидҳои субъекти ҳисоботдиҳанда гирифташударо таъмин кунад;
· амалҳои дигарро мувофиқи ҳуҷҷатҳои дохилии субъекти ҳисоботдиҳанда анҷом диҳад.
44. Кормандони хадамоти назорати дохилӣ ва шахсони масъул, аз ҷумла командони муваққатӣ, уҳдадоранд:
· таъмини бехатарӣ ва баргардонидани ҳуҷҷатҳои аз субъекти ҳисоботдиҳанда гирифташударо таъмин кунанд;
· махфияти иттилооти ҳангоми иҷрои вазифаҳои худ гирифташударо риоя намуда, пешниҳоди иттилоотро ба мақоми ваколатдор ифшо накунанд.
45. Кормандони субъекти ҳисоботдиҳанда бояд ба хадамоти назорати дохилӣ дар иҷрои вазифаҳои он мутобиқи Талаботи мазкур ва санадҳои дохилии субъекти ҳисоботдиҳанда мусоидат намоянд.
46. Кормандони субъекти ҳисоботдиҳанда, ки аз вайрон кардани қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом дар субъекти ҳисоботдиҳанда огоҳ мешаванд, уҳдадоранд дар ин хусус фавран ба роҳбари бевоситаи худ ва хадамоти назорати дохилӣ хабар диҳанд.

[bookmark: g5]7. ТАЛАБОТ БА БАРНОМАИ ОМӮЗИШ ВА ОМОДАСОЗИИ КОРМАНДОН, БАЛАНД БАРДОШТАНИ ТАХАССУСИ ОНҲО
[bookmark: p1]47. Субъектҳои ҳисоботдиҳанда барномаи омӯзиш ва омодасозии кормандон, такмили ихтисоси онҳоро дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом (минбаъд - барномаи омӯзишӣ) бо назардошти талаботи қонунгузорӣ дар самти дахлдор, инчунин хусусияти фаъолияти субъектҳои ҳисоботдиҳанда ва муштариёни онҳо таҳия намоянд.
48. Мақсади барномаи омӯзишӣ аз таъмини ташаккули донишу малакаи кормандон, ки барои риояи талаботи санадҳои меъёрии ҳуқуқӣ заруранд, баланд бардоштани сатҳи омодагии касбии онҳо, муайян ва пешгирии амалиёти марбут ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, инчунин коҳиш додани хавфҳои марбута ва таъмини фаъолияти самараноки низоми назорати дохилӣ иборат мебошад.
49. Барномаи омӯзишӣ инҳоро дар бар мегирад:
- тартиби омӯзиши кормандон, аз ҷумла мавзуъҳои омӯзиш, усулҳо, муҳлат ва сохтори барои  гузаронидани омӯзиш масъул;
- рӯйхати сохторҳое, ки кормандонашон аз омӯзиш мегузаранд;
- тартиб ва шаклҳои нигоҳдории натиҷаҳои таълим;
- тартиб ва шаклҳои санҷиши дониши кормандон оид ба масъалаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом.
50. Омӯзиш, омодасозӣ ва такмили ихтисоси кормандони субъекти ҳисоботдиҳанда мувофиқи нақшаи омӯзишие, ки аз ҷониби субъекти ҳисоботдиҳанда таҳия шудааст, гузаронида мешавад. Субъекти ҳисоботдиҳанда уҳдадор аст, ки кормандонро ҳадди ақал як маротиба дар ду сол аз омӯзиш гузаронад . Омӯзиш, омодасозӣ ва такмили ихтисоси кормандон дар шакли семинарҳо, мизҳои мудаввар, дигар чорабиниҳои омӯзишӣ, инчунин имтиҳону санҷишҳои даврӣ, аз ҷумла тариқи фосилавӣ, гузаронида мешаванд ва инҳоро дар бар мегиранд:
- омӯзиши санадҳои меъёрии ҳуқуқии Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
- омӯзиши стандартҳои байналмилалӣ дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
- омӯзиши қоидаҳо, тартиб ва барномаҳои назорати дохилии субъекти ҳисоботдиҳанда ва дигар ҳуҷҷатҳои дохилӣ оид ба масъалаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
- омӯзиши типологияҳо, нақша ва усулҳои қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, инчунин аломатҳои амалиёт ва аҳдҳои шубҳанок;
- масъалаҳои дигар дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом.
51. Омӯзиши ғайринақшавӣ аз ҷониби субъекти ҳисоботдиҳанда дар ҳолатҳои зерин гузаронида мешавад:
- ҳангоми эътибор пайдо кардани санадҳои меъёрии ҳуқуқии нави Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом ё ворид гардидани тағйиру иловаҳо ба онҳо;
- ҳангоми тасдиқи қоидаҳо ва расмиёти нави назорати дохилии субъекти ҳисоботдиҳанда ё ворид намудани тағйиру илова ба онҳо;
- ҳангоми ба кор қабул кардани корманди нав, гузаронидани ӯ ба кори дигари доимӣ дар субъекти ҳисоботдиҳанда, аз ҷумла таъин кардани шахси масъул ва шахси ӯро ивазкунанда, дар сурате, ки дониш ва малакаи онҳо дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом барои иҷрои вазифаҳои ба зиммаашон гузошташуда нокифоя бошад.
52. Субъекти ҳисоботдиҳанда баҳисобгирии омӯзиши гузаронидаи кормандонро анҷом дода, онро на камтар аз 5 сол нигоҳдорӣ менамоянд.

[bookmark: g6][bookmark: g7]8. ТАЛАБОТ БАРОИ БАРНОМАИ ТАТБИҚИ ЧОРАҲОИ НАЗОРАТИ ДОХИЛӢ ДАР САТҲИ ГУРӮҲ
53. Субъектҳои ҳисоботдиҳанда таҳия ва татбиқи барномаҳои назорати дохилии гурӯҳӣ (корпоративӣ)-ро аз ҷониби филиалҳо ва намояндагиҳои худ, инчунин корхонаҳо (ҷамъиятҳо)-и фаръӣ ва вобастае, ки дар қаламрави Ҷумҳурии Тоҷикистон ва давлати хориҷӣ фаъолият мекунанд, таъмин менамоянд.
54. Дар ҳолате, ки қонунгузории кишваре, ки филиалҳо, корхонаҳо (ҷамъиятҳо)-и фаръӣ ё вобаста дар он ҷойгиранд, татбиқи барномаҳои назорати дохилии гурӯҳӣ (корпоративӣ) ва талаботи қонунгузории Ҷумҳурии Тоҷикистонро дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом иҷозат надиҳад, филиалҳо ва намояндагиҳо, инчунин корхонаҳо (ҷамъиятҳо)-и фаръӣ ва вобастаи субъекти ҳисоботдиҳанда чораҳои зарурии идоракунии хавфҳоро татбиқ намуда, дар ин бора ба мақомоти дахлдори назоратии Ҷумҳурии Тоҷикистон хабар медиҳанд.
55. Бо мақсади гузаронидани санҷиши дахлдори муштарӣ ва идоракунии хавфҳо дар доираи барномаҳои гурӯҳӣ (корпоративӣ) мубодилаи иттилоот дар бораи муштариён, молик-бенефитсиар, суратҳисобҳо, амалиёт (аҳдҳо), аз ҷумла хабарҳо дар бораи амалиёт (аҳдҳо)-и шубҳанок, хавфҳо ва типологияҳо байни ширкати асосӣ, филиалҳо, намояндагиҳо, корхонаҳо (ҷамъиятҳо)-и фаръӣ ва вобастаи субъекти ҳисоботдиҳанда таъмин карда мешавад.
56. Дар доираи барномаҳои гурӯҳӣ (корпоративӣ) аудити мустақил ва назорати иҷрои талаботи барномаи назорати дохилӣ дар сатҳи гурӯҳи молиявӣ (санҷиши муштариён, нигоҳдории маълумот ва ғайра) анҷом дода шуда,  чораҳо барои коҳиш додани хавфҳои муайяншуда амалӣ карда мешаванд.
57. Субъектҳои ҳисоботдиҳанда, ки гурӯҳи молиявӣ мебошанд ва филиалҳо ва намояндагиҳо, инчунин корхонаҳо (ҷамъиятҳо)-и фаръӣ ва вобастаи худро дорад, барномаҳои назорати дохилии гурӯҳиро (корпоративӣ) дар ҳама сатҳҳо, аз ҷумла расмиёти дохилиро барои мубодилаи ҳама гуна маълумот дар дохили гурӯҳи молиявӣ таҳия ва татбиқ мекунанд, интиқол, нигоҳдорӣ ва ҳифзи маълумоти махфиро аз дастрасии беиҷозат, нобудсозӣ, тағйирдиҳӣ, истифода ё ифшо таъмин менамояд.

[bookmark: g8]9. ТАЛАБОТ БА БАРНОМАИ ГУЗАРОНИДАНИ АУДИТИ ДОХИЛӢ Ё БЕРУНАИ МУСТАҚИЛ БАРОИ САНҶИШИ НИЗОМИ ЧОРАҲОИ НАЗОРАТИ ДОХИЛӢ
58. Субъектҳои ҳисоботдиҳанда бояд мунтазам, вале на камтар аз як маротиба дар як сол аудити дохилӣ ё берунаи мустақилро, ки инҳоро дар бар мегиранд, гузаронанд:
· баҳодиҳии самаранокии чораҳои дохилӣ, тартиб ва низомҳои назорати дохилии субъекти ҳисоботдиҳанда оид ба масъалаҳои муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· баҳодиҳии чораҳои татбиқшаванда барои баҳодиҳии хавфҳо;
· баҳодиҳии таъмини барномавие (нармафзоре), ки барои назорати амалиёт ва аҳдҳо, муайян (ошкор) кардани амалиёту аҳдҳои шубҳанок ва амалиёти ҳатман назоратшаванда истифода мешавад;
· санҷиши интихобии фаъолияти хадамоти назорати дохилӣ, аз ҷумла таъмини барномавӣ (нармафзор)-и истифодашаванда;
· санҷиши мутобиқати ҳисоботҳои хадамоти назорати дохилӣ ва барномаҳои омӯзишии кормандони субъекти ҳисоботдиҳанда;
· баҳодиҳии чораҳое, ки аз ҷониби роҳбарияти субъекти ҳисоботдиҳанда барои бартараф кардани камбудиҳо ва вайронкунии қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом андешида мешаванд.
59. Аудит аз ҷониби аудиторҳои дохилӣ ё шахс/воҳиде, ки барои аудити субъекти ҳисоботдиҳанда масъул аст, дар сурати набудани онҳо бошад, аз ҷониби аудиторҳои беруна (аудитори инфиродӣ) ва (ё) ташкилотҳои аудиторӣ гузаронида мешавад.
60. Барои гузаронидани аудити мустақил ва ҳамаҷонибаи сифатнок аудитор барои гирифтани маълумот дар бораи чораҳо, тартиб ва низоми назорат дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом, инчунин мушкилоти ҷойдошта  мавҷуда бо хадамоти назорати дохилӣ машварат мекунад. Аудитор бояд ба ҳама маводҳо ва гузоришҳои субъекти гузоришдиҳанда дастрасӣ дошта бошад.
61. Дар асоси натиҷаҳои аудити мустақил, аудитор бояд хулоса (ҳисобот)-и аудиториро дар шакли муқарраршуда, ки маълумоти зеринро дар бар мегирад, пешниҳод намояд:
· хавфҳои қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· ҳолатҳои вайронкунии барномаҳои назорати дохилӣ ва дигар санадҳои дохилии субъекти ҳисоботдиҳанда дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· ҳолатҳои вайронкунии қонунгузории Ҷумҳурии Тоҷикистон дар самти муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;
· тавсияи чораҳои зарурӣ барои бартараф ва пешгирии қонуншиканиҳо ва камбудиҳои ошкоршуда.
62. Субъектҳои ҳисоботдиҳанда аудити дохилӣ ё берунаи мустақилро дар ҳолатҳои зерин намегузаронанд:
· субъекти ҳисоботдиҳанда аз як нафар иборат аст (соҳибкори инфиродӣ мебошад);
· шумораи муштариёни субъекти ҳисоботдиҳанда, ки дар давоми сол хизматрасонӣ шудааст, на бештар аз 50 шахсони воқеӣ ва ҳуқуқиро ташкил медиҳад.

10. МУҚАРРАРОТИ ХОТИМАВӢ
[bookmark: _GoBack]63. Мақомоти ваколатдор ва мақомоти назоратӣ, дар ҳолати зарурӣ талаботи иловагиро нисбат ба барномаҳои назорати дохилии  муқовимат ба қонунигардонӣ (расмикунонӣ)-и даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом барои субъектҳои дахлдори ҳисоботдиҳанда муқаррар мекунанд.
64. Назорати риояи Талаботи мазкурро аз ҷониби субъектҳои ҳисоботдиҳанда мақомоти назоратӣ амалӣ мекунанд.

